
Skýrsla bæjarstjóra 12. nóvember 2019 

Síðasti mánuður hefur verið annasamur líkt og margir aðrir þó hefur þessi einkennst af ferðalögum og 

ráðstefnum eins og oft er á þessum árstíma. 

Fjárhagsáætlunarvinna 

Fjárhagsáætlunarvinna hefur nú staðið sem hæst undanfarnar vikur. Fjárhagsrammar sviða hafa verið 

rýndir, gjaldskrár skoðaðar, fjárfestingaráætlun næsta árs og 2021-2023, rýna launaáætlanir o.s.frv. 

Vinnan hefur gengið vel og er mun betra að taka þátt í vinnunni í annað sinn þetta árið. Mesta ábyrgðin 

liggur á herðum fjármálastjórans og heldur hún vel utan um vinnuna. Verklagið höfum við lítillega slípað 

til frá fyrra ári og munum halda áfram að þróa vinnulagið. Nú var fjárhagsáætlun 2020 lögð fram til fyrri 

umræðu fyrr á þessum fundi og kynningarfundir verða haldnir á milli umræðna þar sem íbúar hafa 

tækifæri til að koma sínum ábendingum á framfæri við sveitastjórnarmenn og bæjarstjóra. 

Sorpmál 

Sorpmál hafa ítrekað verið til umræðu enda nokkuð flókinn og erfiður málaflokkur. Við áttum verkfund 

með fulltrúum frá Íslenska Gámafélaginu. Farið var yfir ýmis atriði varðandi sorpmálin, umgengni við 

urðunarstað og á móttökustöð, mögulegar breytingar á fyrirkomulagi. Fyrst og fremst þarf að ná árangri í 

að draga úr urðun á sorpi. Málið er í vinnslu og verður á næstu misserum. 

Ársþing Samtaka sunnlenskra sveitarfélaga  

SASS þing var haldið á Hótel Geysi að þessu sinni. Á þinginu hittast sveitarstjórnarmenn á Suðurlandi og 

bera saman bækur sínar og hlíða á fyrirlestra o.fl. Nú var 50 ára afmælisþing hjá SASS og því nokkuð 

veglegra en oft áður. Til umræðu var sóknaráætlun SASS og hún samþykkt en hún er afar metnaðarfull 

og markviss, með árangurstengdum mælingum og tengd heimsmarkmiðum. Sveitarfélagið getur vel nýtt 

sér þessa stefnumótun í sínu starfi. Sorpmálin voru einnig til umræðu og má segja að flest sveitarfélög 

eigi það sameiginlegt að vera með málaflokkinn í gjörgæslu. Sunnlendingar eru sumir farnir að flytja sorp 

úr landi til brennslu þar sem ekki gengur að finna urðunarstað. Árangur í sorpmálum er nokkuð misjafn 

og helgast hann af samsetningu sveitarfélaga.  

Íþróttamál 

Fundur með forsvarsmönnum Sindra vegna Heklu. Sveitarfélagið á húsið með ungmennafélaginu og nú 

er unnið að því að gera samning um rekstur og notkun á húsinu. Nú er það komið í vinnslu og verður 

samningurinn vonandi tilbúinn fljótlega.  

Hestamannafélagið Hornfirðingur bauð mér og fræðslustjóra í heimsókn í reiðhöllina við Stekkhól. 

Félagið hefur unnið hörðum höndum að því undanfarið að klára byggingu hesthúss við reiðhöllina. Nú er 

hún tilbúin og má þakka öflugum sjálboðaliðum hestamannafélagsins fyrir óeigingjarnt starf við 

byggingarvinnuna. Aðstaðan er nú hin glæsilegasta. Nú þegar eru nokkrir hestar komnir inn í húsið og er 

markmiðið að auka við barna- og unglingastarf með því að bjóða aðstöðu til leigu fyrir sanngjarna leigu.  

Samningar um rekstur heilbrigðisþjónustu á Hornafirði 

Samningar um rekstur heilbrigðisþjónustu. Það liggur fyrir að breytingar verða á næstu mánuðum 

varðandi rekstur heilbrigðisþjónustunnar. Heilbrigðisráðuneytið hefur ákveðið að ekki verði samið um 

reksturinn með sama hætti og áður. Samið verði við SÍ í gegnum Samtök fyrirtækja í velferðarþjónustu 



um rekstur hjúkrunar og dvalarheimilisins ásamt dagþjónustu fyrir aldraða. Unnið er að innleiðingu 

fjármögnunarlíkans heilsugæslunnar fyrir landsbyggðina þar sem hver heilsugæsla verður sjálfstæð 

rekstrareining ásamt sjúkraflutningum. Þannig mun heilsugæslan og sjúkraflutningarnir færast yfir á 

ábyrgð HSU. Til umræðu er að sveitarfélagið taki alveg yfir heimahjúkrun og nái þá að ljúka innleiðingu á 

samþættri heimaþjónustu í sveitarfélaginu. Einnig þarf að finna sjúkrarýmum stað í heildarrekstrinum. 

Búið er að skipa starfshóp um verkefnið þar sem ég sit ásamt Guðrúnu Döddu fyrir hönd sveitarfélagsins, 

forstjóri og fjármálastjóri HSU og starfsmaður heilbrigðisráðuneytisins. Vinnan er nú hafin við að greina 

reksturinn og vinna að því að forma verkefnið. Næsti fundur starfshópsins er fyrirhugaður í byrjun 

desember á Selfossi. 

Skipulags og umhverfismál 

Landslagsarkitekt var í heimsókn á vegum norræna verkefnisins „norrænir sjálfbærir bæir“. Hann er að 

vinna að útfærslu útivistarsvæðisins við Hrossó ásamt því að skoða umhverfið í kringum Víkurbraut 24. 

Það verður spennandi að fylgjast með hugmyndunum hans. 

Stjórnarfundur Náttúrustofu Suðausturlands var haldinn í Nýheimum. Fundirnir eru alltaf áhugaverðir 

enda verkefnin fjölbreytt og spennandi. Það þarf að halda því á lofti við stjórnvöld og stofnanir að 

starfskraftar náttúrustofa um allt land séu nýttir vel og má hugsa sem störf án staðsetningar. Þetta eru 

mikilvægir starfskraftar sem eykur fjölbreytni í atvinnumöguleikum háskólamenntaðra.  

Íbúafundur um skipulagsvinnuna sem hefur fengið nafnið „þétting byggðar“. Um er að ræða 

skipulagsvinnu þar sem búnar eru til lóðir á grónum svæðum fyrir ný einbýlishús. Nú eru um 8 lóðir 

lausar til úthlutunar hjá sveitarfélaginu og milli 20-30 einbýlishús eru í undirbúningi eða á byggingarstigi í 

öllu sveitarfélaginu því er ljóst að nægt lóðaframboð þarf að vera til staðar. Skipulagið þétting byggðar 

skapar rými fyrir 7 einbýlishús til viðbótar án mikils tilkostnaðar tími undirbúnings er stuttur. 

Almannavarnir 

Fundarferð í Öræfin. Haldinn var fundur á vegum Almannavarna í Öræfum þann 5. nóvember. 

Fundarefnið var að kynna drög að hættumati sem hefur verið unnið af Veðurstofu Íslands vegna hættu á 

berghlaupi vegna sprungu á Svínafellsheiði. Tveir starfsmenn Veðurstofunnar þeir Jón Kristinn Helgason 

og Marinó H. Jónsson komu á fundinn ásamt Þorsteini Sæmundssyni frá Háskóla Íslands. Mælingar voru 

gerðar á sprungunni nú í haust sem sýnir 3-4 mm gliðnun, einnig sýna mælingar að um net sprungna er 

að ræða í hlíðinni. Falli jarðvegurinn á jökulinn er um gríðarmikið magn að ræða sem mun valda 

flóðahættu. Fyrstu drög að hættumati benda til þess að flóðið muni fylgja árfarvegum en garðarnir ofan 

við Freysnes munu halda. Allt bendir því til þess að byggð sé ekki í hættu sem er mikill léttir. Það á þó 

eftir að skoða betur hver líkleg þróun verður samfara breytingum á jöklinum og stækkun á jökullóninu. 

Samhliða íbúafundinum var haldinn Almannavarnanefndarfundur. 

Haldinn var sóttvarnarfundur á Höfn þar sem saman komu allir viðbragðsaðilar á staðnum ásamt aðilum 

frá Embætti landlæknis og Almannavörnum ríkisins. Farið var yfir nýja viðbragðsáætlun og handbók fyrir 

sóttvarnir CBRNE. Mikilvægt er að viðbragðsaðilar séu meðvitaðir um hættu vegna sýkla og eitrana, við 

munum jú öll eftir gasmenguninni þegar vegna eldgossins í Holuhrauni. Viðbragðsaðilar á Hornafirði eru 

komnir nokkuð lengra í áætlunum sínum en víða annars staðar og fengu þau mikið hrós fyrir. Við erum 

heppin að hafa svo þéttan hóp viðbragðsaðila á svæðinu. 

 



Hitaveita 

Forstjóri og starfsfólk Rarik kom í heimsókn á miðvikudaginn og fundaði fyrst með bæjarstjórn og 

starfsfólki þar sem farið var yfir fyrirhugaðar hitaveituframkvæmdir. Síðar um kvöldið var haldinn opinn 

íbúafundur þar sem mættu um 140 manns. Þar fengu íbúar tækifæri til að kynna sér framkvæmdir og 

spyrja starfsfólk Rarik og Orkustofnunar um fyrirhugaðar framkvæmdir. Á fundinum kom í ljós að þeir 

sem eru nú þegar með fjarvarmaveitu munu ekki þurfa að leggja í breytingar á húsnæði sínu. Hins vegar 

er rúmlega fjórðungur íbúa í þéttbýlinu er ekki tengdir fjarvarmaveitu. Þar þarf því að tengja heimaæð 

og er gjald vfyrir heimaæð 390 þ.kr. ásamt því að leggja þarf í breytingar innanhús. Fyrir hús með 

hitatúpum er áætlaður kostnaður um 500 þ.kr. en fyrir hús með þilofnahitun er áætlaður kostnaður frá 

1.000 – 1500 þ.kr. Styrkur á móti er um 677 þ.kr. m.v. 30.000 kWst til rafhitunar. Það sama á við um íbúa 

í dreifbýli. Það er mikil bylting fyrir Hornfirðinga að tengjast loks hitaveitu og til lengri tíma séð mun það 

skila lækkun á húshitunarkostnaði fyrir íbúa. Íbúar munu þó ekki verða varir við mikla lækkun fyrstu árin. 

Það var ánægjulegt að sjá hversu margir íbúar mættu á fundinn og einnig var stór hópur starfsfólks hjá 

RARIK á staðnum. Mig langar að benda á að kynningin frá fundinum er aðgengileg á vef sveitarfélagsins: 

https://www.hornafjordur.is/media/skyrslur/Erindi-RARIK-a-ibuafundi-a-Hofn-2019.pdf  

Miðhálendisþjóðgarður og fundur með umhverfisráðherra 

Fundur með umhverfisráðherra í Öræfum um stofnun Miðhálendisþjóðgarðs var haldinn í Freysnesi 

Öræfum á fimmtudag. Til hans boðaði umhverfisráðherra sveitastjórnir Sveitarfélagsins Hornafjarðar og 

Skaftárhrepp. Ráðherra fór yfir þá vinnu sem hefur átt sér stað í kringum verkefnið en að störfum hefur 

verið þverpólitísk nefnd um stofnun miðhálendisþjóðgarðs. Kallað var eftir ábendingum og vangaveltum 

frá sveitarstjórnarmönnum á þessu stigi. Við lögðum áherslu á þýðingu Vatnajökulsþjóðgarðs fyrir okkar 

samfélag ásamt því að benda á að fjármögnun þjóðgarðsins er enn vanáætluð sem kemur niður á 

uppbyggingu innviða svo dæmi sé tekið. Það er mikilvægt að tryggja Vatnajökulsþjóðgarði nægt fé til 

reksturs áður en að áhersla sé lögð á stofnun nýs þjóðgarðs. Við fengum einnig tækifæri til að spjalla um 

önnur málefni sem hvíla á sveitarfélögunum. Við ræddum sorpmál og urðunarskatt þar sem við lögðum 

á það áherslu að álagning urðurnarskatts þarf að vinna betur áður en til framkvæmda kemur ásamt því 

að samræma þarf sorpmálin í öllu landinu. Við ræddum einnig fráveitumál og mikilvægi þess að 

sveitarfélög sem eru að leggja í mikla fjárfestingu í þessum málaflokki fá virðisaukaskattinn 

endurgreiddan, allt eru þetta áherslur sem miða að umhverfisvænna samfélagi. 

Skipulagsdagurinn, starfsviðtöl o.fl. 

Skipulagsdagurinn var haldinn í Reykjavík á föstudaginn þangað sem ég fór í fyrsta sinn. Dagskráin var 

mjög spennandi og voru umhverfismálin áberandi í umræðunni. Ég gat samnýtt ferðina nokkuð vel en ég 

tók viðtöl við umsækjendur um starf Umhverfis- og skipulagsstjóra sveitarfélagsins en það mál er í ferli. 

Einnig var mér boðið á fund Umhverfis- og samgöngunefndar Alþingis vegna stefnumótunar í 

málefndum sveitarfélaga. Þar hafði ég tækifæri til að koma málum sveitarfélagsins til skila við þingmenn.  

 

Matthildur Ásmundardóttir, bæjarstjóri 

